Предметтың атамаһын белдереүсе һүҙҙәр
2 синыф

Маҡсат: уҡыусыларҙы кем? нимә? һорауҙарына яуап биреүсе һүҙҙәр менән таныштырыу;
Һүҙҙәргә һорау ҡуйырға өйрәтеү;

Туған телгә ҡыҙыҡһыныу тәрбиәләү.

1. Ойоштороу мәле.

Ҡыңғырау шылтыраны,

Беҙ ултырҙыҡ дәрескә.

Китап, дәфтәрҙәр әҙер,

Тотонайыҡ беҙ эшкә.
2. Тема.
· Балалар, бөгөн беҙ әкиәт иленә сәйәхәт яһаясаҡбыҙ. Әҙерһегеҙме? Юлға! (Музыка ҡуям.)

· Бына беҙ ул илгә килеп тә еттек. (Таҡтаны асам, унда  Һүҙ иленең картаһы.)

· Ҡарағыҙ әле. Был нимә? (Карта.)

· Ниндәй илдеке? Исемен уҡығыҙ. (Һүҙ.)

· Дөрөҫ. Был илдә йәшәүселәрҙе беҙ һүҙ төркөмдәре тип йөрөтәсәкбеҙ.

һүҙ төркөмдәре

· Кешеләр Мәскәүҙә йәшәһәләр – мәскәүлеләр, Өфөлә йәшәһәләр - өфөлөләр тип аталалар. Беҙ Дим районында йәшәйбеҙ – беҙ димлеләр. Ә Һүҙ иленндә геләрҙе нисек атайбыҙ әле? (һүҙ төркөмдәре.)
· Әйҙәгеҙ беренсе өйгә инәйек. Кем йәшәгәне  өйҙәң тышына яҙылған. (Исем.)

· Был йортта аҡ һаҡаллы   ҡарт йәшәй. Уның тылсымлы таяғы бар. Ул төрлө предметҡа әйләнә ала. Әгәр был ҡарт беҙҙең синыфҡа килеп инһә, таяғы нимәләргә әйләнә алыр ине икән? Класта ниндәй предметтар бар? (Уҡыусылар һанай.)

· Был нимә? (Ручка.)

· Әле нимә әйттегеҙ? (Һүҙ.)

· Был (ручкаға күрһәтәм) – предмет, ә “ручка” – предметтың исеме.

Берәй уҡыусыға күрһәтеп;

· Был – предмет, уның исеме – Азат. Был – предмет, ә предметтың исеме – Айһылыу. Был – предмет, ә предметтың исеме – бала. Был – предмет, ә предметтың исеме – Айһылыу. Был – предмет, ә предметтың исеме – малай.
· Ә хәҙер әйтә алаһығыҙмы, һүҙ предметтан нисек айырыла? (Предметты күрәбе, тотоп ҡарап була, ә һүҙҙе әйтәбеҙ һәм яҙып була.)

· Хәҙер исем кемгә йә нимәгә әйләнде икән? (Һүрәттәр күрһәтәмһәм таҡтаға йәбештерә барам.)

· Ҡыҙ, уҡытыусы, сәскә, өҫтәл, мәк, төлкө, көрәк, әсәй.

· Һүрәттәргә ҡарап, үҙ аллы һүҙҙәрҙе яҙығыҙ. Ниндәй ҡағиҙәләрҙе онотмаҫҡа кәрәк? (Беренсе һүҙ ҙур хәрефтән яҙыла, араларында  өтөр ҡуйыла, яҙып бөткәс, нөктә ҡуйырға онотмаҫҡа кәрәк.) Ике бала таҡта артында эшләй. Аҙаҡ хаталар тикшерелә.
· Ә хәҙер һүҙҙәргә һорау ҡуяйыҡ. (Өҫтәренә ҡәләм менән яҙып сығыу.) Тағы ике бала таҡтала эшләй һәм эштәр тикшерелә.

· Предметты аңлатҡан һүҙҙәргә ниндәй һорауҙар ҡуйҙыҡ инде. (Кем? Нимә?)

· Һүҙҙәрҙе мин бына ошолай итеп ике төркөмгә бүлергә ҡарар иттем:

ҡыҙ


сәскә

уҡытыусы

өҫтәл

төлкө


мәк

әсәй


көрәк

· Мин ниндәй билдә буйынса бүлдем икән. (Балалар парлап эшләй, үҙҙәренең фекерҙәрен белдерәләр.)

· Исемдәр – предмет атамалары – йәнле һәм йәнһеҙ була.

Исем

йәнле 


  йәнһеҙ  

· Йәнле исемдәргә нимә атамалары инә? (Кешеләр һәм хайуандар.)

3. Физминутка.
· Әгәр исем йәнле булһа – сүкәйергә, әгәр йәнһеҙ булһа – һикерергә: лейка, бабай, малай, ишек, себен, теш, врач, яулыҡ, телевизор, әбей, терпе, бысаҡ, лилиә.

Һуңғы һүҙҙә балалар ғәҙәттә төрлөһө төрлө хәрәкәт яһай.

· Ни  өсөн былай килеп сыҡты әле? (Беҙ лилиә - сәскә тип уйланыҡ, ә беҙ – ҡыҙыҡай тип тигән яуаптар була.) 

· Тимәк, ҡайһы бер осраҡтарҙа бигерәк тә иғтибарлы булырға кәрәк.

4. Нығытыу.

· Исем бабай хәҙер картиналарға йәшеренгән. Табып, ике бағанаға бүлеп яҙырға кәрәк: беренсе бағанаға – кем? Тип һорап булғандарын, икенсеһенә - нимә? тип. (8 – 10 һүҙ яҙыу – уҡытыусы ҡарамағына.)

5. Күҙҙәр һәм бармаҡтар өсөн гимнастика.

6. Ә хәҙер Исем шаяра. Ул исемдәрҙе һүҙҙәрҙән алып ҡасҡан. Группаларҙа эшләп алығыҙ. (4-әр кеше). Карточкаларҙан ниндәй исемдәр юғалды икән?
Әсәйем ......................... бешерә.

............................ сысҡан тота.

Малай ......................... әҙерләй.

Өләсәйем  .........................., .........................., һатып алды.

Малай .................... эсә.

Тикшереү.

7. Йомғаҡлау.

· Бөгөн дәрестә нимәләр тураһында белдек? 

· Һүҙҙәр ниндәй төркөмдәргә бүленә? (Һүҙ төркөмдәре.)

· Предметтың атамаһын ниндәй һүҙ төркөмө белдерә? (Исем)

· Исемгә ниндәй һорауҙар ҡуйып була? (Кем? Нимә?)

· Ниндәй исемдәр була (Йәнле, йәнһеҙ.)

· Кемдәргә бөтә нәмә лә аңлашылды?

8. Өйгә эш. 

 269-сы күнегеү.
Предметтың атамаһын белдереүсе һүҙҙәр (2-се дәрес)

2 синыф

Маҡсат: исемдәр тураһында уҡыусыларҙың  белемдәрен нығытыу;

 Фекерләү һәләттәрен үҫтереү;

 Туған телгә ҡыҙыҡһыныу тәрбиәләү.
1. Ойоштороу мәле. 

Ҡыңғырау шылтыраны,

Беҙ ултырҙыҡ дәрескә.

Матур итеп утырабыҙ,

Бөтә әйбер тәртиптә
2. Матур яҙыу минуты.
· Мин һүҙҙәр әйтәм, һеҙ уларҙың тик беренсе хәрефтәрен генә яҙығыҙ.

· Һыйыр, үлән, ҙур, ҙурайыу, әтәс, рәсем. Ниндәй һүҙ килеп сыҡты? (Һүҙҙәр) Ошо һүҙҙе лә яҙып ҡуйығыҙ.

3. Ҡабатлау.

· Һүҙҙәр нимә белдерергә мөмкин?

· Уларҙың төркөмдәре нисек атала? (һүҙ төркөмдәре)

· Был йортта кем йәшәй әле? (Исем)

· Ул ниндәй һорауҙарға яуап бирә?

· Миҫалдар килтерегеҙ.

· Бөгөн исем тураһында белемдәребеҙҙе арттырыуҙы дауам итәсәкбеҙ.

4. Тема.

· Балалар, бәлки, беҙ ваҡытыбыҙҙы юҡҡа әрәм итәбеҙҙер. Бәлки, исемдәрһеҙ ҙә йәшәп булалыр? Бөгөн ошо һорауға ла яуап эҙләрбеҙ. Һеҙҙең алдығыҙҙа – карточкалар. (Шиғыр таҡтала ла яҙылған.)

Өләсәйем бишеккә

Йылы йүргәктәр ҡуя.

Кескәй ваннаға әсәй

Самалап һыуҙар ҡоя.

· Исемдәрҙе генә һайлап, һорауҙары менән бергә яҙып алайыҡ.

Кем? Өләсәй, әсәй.

Нимә? Бишек, һыу, ванна, йүргәк. 

· Ә хәҙер  ошо һүҙҙәрҙе юяйыҡ. (Бер бала сығып юя.)

· Уҡып ҡарағыҙ әле. Берәй нәмә аңлашыламы?

· Башҡорт телендә исемдәр бөтә һүҙҙәрҙең яртыһын тиерлек алып тора. Тимәк, исемдәрһеҙ йәшәп буламы?

5. Физминутка.

Ел иҫә, иҫә, иҫә,

Ағастарҙа тирбәлә.

Ел тыма, тыма, тыма,

Ағастар үҫә, үҫә, үҫә.
6. Нығытыу.

· Хәҙер мин һүҙҙәр уҡыйым, ә һеҙ исемдәрҙе генә яҙығыҙ. (Ике бала таҡта артында эшләй.) Ниндәй ҡағиҙәне иҫтә тоторға кәрәк? (Беренсе һүҙ ҙур хәрефтән яҙыла, араларында  өтөр ҡуйыла, яҙып бөткәс, нөктә ҡуйырға онотмаҫҡа кәрәк.)
· Йоҡлай, баҡса, күңелле, энә, сәй, туҡылдай, матур, үлән, атай.
Тикшереү.

- Ә хәҙер исемдәрҙең ҙорауҙарын өҫтәренә яҙайыҡ. (Бер бала таҡта артында эшләй.) Тикшереү.

- Атай һәм үлән һүҙҙәре менән һөйләм төҙөгөҙ. Дәфтәргә яҙыу, эйәһен, хәбәрен табыу.
Ваҡыт ҡалһа, 270-се күнегеү.

7. Йомғаҡлау. Исем – предметты белдерә. Кем? Нимә? һорауҙарына яуап бирә. Таҡта янына таблица эленә.

Исем

Предмет

Кем? Нимә?

8. Өйгә эш. 

1) 272-се күнегеү йәки
2) Туған тел китабынан 3 һөйләм күсереп яҙырға, исемдәр аҫтына һыҙырға.

Предметтың билдәһен белдереүсе һүҙҙәр
2 синыф

Маҡсат: уҡыусыларҙы сифаттар, уларҙың телмәрҙәге роле менән таныштырыу;

Классификациялау, абстракт фекерләү һәләттәрен үҫтереү;

Һүҙлек запасын байытыу.

1. Ойоштороу мәле.

Иртә менән торам да

Йыуынам һәм кейенәм.

Аҙаҡ мәктәпкә барып

   Алып ҡайтам «5»леләр. 
2. Дәрескә маҡсат ҡуйыу. Матур яҙыу минуты
· Бөгөн беҙ тағы ла Һүҙ иленә сәйәхәткә сығабыҙ. Унда кемдәр йәшәй? (Һүҙ төркөмдәре.)

· Беренсе өйҙөң хужаһы кем? (Исем)

· Уның ниндәй һорауҙары бар? (Кем? Нимә?)

· Ошо ике һорауҙы матур яҙыу минутында бер юл яҙығыҙ.

· Бөгөн тағы ла бер өйҙөң хужаһы менән танышасаҡбыҙ. Был йорттоң хужаһының исемен кроссворд сисеп белерһегеҙ.
1. Иң ҡәҙерле кеше. Әсәй.)

2. Ҡыҙыл ҡыҙым ер эсендә,

Йәшел сәсе ер өҫтөндә. (Кишер.)

3. Кескәй генәкүҙҙәре,

Мороно оҙон бигерәк.

Уны атап әйтеү өсөн

Өс кенә хәреф кәрәк.  (Фил.)

4. Иртә менән сыға, кисен юғала.

Уның урынына иптәше ҡала. (Ай.)

5. Көлтә-көлтә ҡойроғом,

Һелтәп-һелтәп барамын.

Кетәктәргә кереп мин,

Тауыҡ-себеш аламын. (Төлкө.)

3. Тема.
Тимәк, икенсе йортта ниндәй һүҙ төркөмө йәшәй? (Сифат.)

· Эйе, Сифат исемле шаян бер ҡыҙ йәшәй унда. (Һүрәтен элеп ҡуям.) Ул үҙе шаян булһа ла, ярҙамсыл, ҡыҙыҡһыныусан икән. Ниндәй ҙә ниндәй тип һорарға, ҡыҙыҡһынырға ярата.

· Әйҙәгеҙ буҙ ҙә предметтарҙың билдәләрен әйтеп алайыҡ. (Предметтар күрһәтәм һәм һорайым.)

· Китап ниндәй? Ҡыҙыҡ

· Бысаҡ ниндәй? Үткер.

· Дәфтәр ниндәй? Таҙа.

· Сәскә ниндәй? Матур.

· Сифат предметтың билдәһен белдерә тинек. Ә ниндәй билдәләрҙе белдерә икән ул? Әйҙәгеҙ ошоно асыҡлайыҡ. Кроссвордта бирелгән  предмет атамаларына билдәләр табайыҡ.
Яҙыу.

Әсәй (ниндәй?) яғымлы, матур, һылыу, хәстәрлекле.

Кишер (ниндәй?) ҙур, тәмле, ҡыҙыл, эре.

Фил (ниндәй?) ҙур, көслө.

Ай (ниндәй?) түңәрәк, һары, тулы.

Төлкө (ниндәй?) хәйләкәр, етеҙ.

· Сифат предметтың нимәһен белдерә?

· Ниндәй билдәләр күрҙегеҙ? (предметтың формаһы, тәме, төҫө, характеры, ҙурлығы.)

4. Ял минуты.

Аҡ ҡуяндар ултыралар 

Ҡолаҡтарын һелкетеп.

Бына шулай, бына шулай, 

Ҡолаҡтарын һелкетеп.

Ҡуянҡайҙар өшөйҙәр,

Һикереп алырға кәрәк.

Бына шулай, бына шулай,

   Һикереп алырға кәрәк.

5. Нығытыу.

1) Ошо белемдәребеҙ  326-сы күнегеүҙе эшләргә ярҙам итер. (телдән)
Карточкалар менән парлап эш.

· Сифат исем менән бергә булырға ярата. Ә бына хәҙер ул һеҙҙең менән шаяра. Предметты белдергән ниндәй һүҙ эргәһенә барғаанын һеҙҙән йәшерә. Әйҙәгеҙ, беҙ асыҡлайыҡ. 

2) Карточкаларға төшөп ҡалған исемдәрҙе яҙығыҙ. Бер-берегеҙҙе тыңлап, аңлашып эшләгеҙ.

Йонсоу, болотло, күңелһеҙ ...........................   .

Мөләйем, сибәр, уңған ...............................   .

Ҡыҙыл, ҙур ...................................  .

Бер уҡыусы шундай уҡ эште таҡта артында эшләй. Тикшереү.

3) Бармаҡтар өсөн гимнастика.

4) Үҙ аллы эш.

Сифат шаярыуын дауам итә. Ул үҙе менән булған исемдәрҙе бутаған. Һеҙгә дөрөҫ һүҙбәйләнештәр яҙырға кәрәк. Ике бала таҡта артында эшләй, ҡалғандар – үҙ аллы дәфтәрҙә.
ҡыҙыҡ


һөт

йылы


һуған

әсе


төн

ҡараңғы


китап

· Ниндәй һүҙбәйләнештәр килеп сыҡты? Тикшереү. 

· Һәр һүҙгә һорауын яҙайыҡ. (өҫтөнә) Бер бала – таҡтала.

· Ниндәй һорауҙар яҙҙығыҙ?

· Нимә һорауына ниндәй һүҙ төркөмө яуап бирә? Уның тағы ниндәй һорауы бар әле?

· Ә ниндәй һорауына?

6. Йомғаҡлау.

· Бөгөнгө дәресебеҙ аҙағына яҡынлашты. Ул һеҙгә оҡшанымы? Нимәләр белдегеҙ?

· Хәҙер Һүҙ илендәге нисә һүҙ төрөкөмө һеҙгә таныш? 

· Исемдең һорауҙарын әйтегеҙ.

· Ул нимәне белдерә?

· Сифаттың һорауын әйтегеҙ. Ул нимәне белдерә?

7. Өйгә эш.

327-се күнегеү.

Предметтың билдәһен белдереүсе һүҙҙәр (2-се дәрес)

2 синыф

Маҡсат: уҡыусыларҙы сифаттар, уларҙың телмәрҙәге роле менән таныштырыуҙы дауам итеү;

 Һүҙлек запасын байытыу;

Тәбиғәткә һөйөү тойғоһо уятыу.
1. Ойоштороу мәле.

Ҡыңғырау шылтыраны,

Беҙ ултырҙыҡ дәрескә.

Матур итеп утырабыҙ,

   Бөтә әйбер тәртиптә.
2. Темаға инеш.

Вивальдиҙың “Яҙ” әҫәрен ҡуям һәм йомаҡ уҡыйым:

Ҡарҙар ирене,

Һыуҙар йүгерҙе.

Илап йылғалар,

Йәштәр түгелде.

Көндәр оҙая,

Төндәр ҡыҫҡара.

Был ҡайһы ваҡыт,

Йә, әйтеп ҡара. (Яҙ.)

· Бөгөн беҙгә сифат ҡунаҡҡа яҙҙы үҙенең эштәре менән алып килгән. Яҙ тырыштарҙы, уңғандарҙы ярата, сөнки үҙе лә шундай.

3.  Матур яҙыу минуты.

Яҙ һүҙендәге беренсе хәреф ниндәй? (я)

· Ошо хәрефтең бәләкәйен һәм ҙурын яптышар юл матур итеп яҙығыҙ.

4. Тема

· Яҙ килә лә, тәртип урынлаштыра башлай. Яҙын кешеләр ауылда, баҡсала ни эшләй? (Ер һөрәләр, түтәл эшләйҙәр, йәшелсәләр, ағастар ултырталар.
· Яҙ һеҙгә ниндәй йәшелсәләр ултыртылғанынйомаҡтарға йәшергән. Һәр һүҙҙе яңы юлдан, ҙур хәрефтән яҙабыҙ, әлегә нөктә ҡуймайбыҙ.

1) Ҡыҙыл ҡыҙым ер эсендә,

Йәшел сәсе ер өҫтөндә.  (Кишер.)

2) Уның тиреһе ете ҡат,

Һуйырһың, тунарһың,

Тунағанда иларһың. (Һуған.)

3) Ҡат-ҡат тунлы,

Ҡарыш буйлы. (Кәбеҫтә.)

    4)   Бер бөртөк ер аҫтына күмелде,

           Көҙ етеүгә балалары күренде. (Картуф.)

· Әле ниндәй һүҙҙәр яҙҙыҡ? Уларға һорау ҡуйығыҙ. (Нимә?)

· Тимәк, был һүҙҙәр нигндәй һүҙ төркөмөнә ҡарай? (Исемгә.)

· Хәҙер исемдәрҙе сифаттар менән тулыландырайыҡ. Сифат нимәне белдерә? Ниндәй һорауға яуап бирә?

Яҙыу. Һәр исемгә бер бала таҡтаға сыға.

Кишер (ниндәй?) эре, ҡыҙыл.

Һуған (ниндәй?) эре, әсе.

Кәбеҫтә (ниндәй?) ҙур, тоҙло, тәмле.

Картуф (ниндәй?) Эре, ваҡ, тәмле.

5. Ял минуты.

Күрһәт әле, үҫкәнем,

Сәскә нисек үҫкәнен.

Бына шулай, бына шулай, 

Бына шулай үҫәләр.

Күрһәт әле, үҫкәнем,

Ҡоштар нисек осҡанын.

Бына шулай, бына шулай,

Бына шулай осалар.

Күрһәт әле, үҫкәнем, 

Ҡыҙҙар нисек бейейҙәр.

Бына шулай, бына шулай, 

Бына шулай бейейҙәр.

6. Нығытыу.

· Балалар, яҙ беҙгә ҡоштар тураһында күнегеү ҙә алып килгән.

· Һеҙ ниндәй ҡоштарҙы беләһегеҙ?

328-се күнегеү. (телдән)

- Ҡоштарға ҡышын нисек ярҙам итәләр?

- Ә яҙын?

330-сы  күнегеү (дәфтәрҙә үҙ аллы).
7. Йомғаҡлау.

- Сифат беҙгә бөгөн ниндәйй ҡунаҡ алып килгән? 

- Яҙ һеҙгә сифат тураһында белемдәрегеҙҙе арттырырға ярҙам итте. Иҫкә төшөрөгөҙ әле, беҙ сифат хаҡында нимәләр беләбеҙ?

8. Өйгә эш.
329-сы күнегеү.

